«Իմ Հայաստան» կուսակցության ծրագրի նախագծի հիմնական դրույթներ 
«Իմ Հայաստան» կուսակցությունը ազգային ժողովրդավարական գաղափարներ կրող քաղաքական կազմակերպություն է՝ աջ-պահպանողական և ազատական տնտեսության գաղափարախոսությունների շրջանակում: Կուսակցության առաջնային և հիմնարար գաղափարական մոտեցումներն արտացոլվում են հետևյալ հիմնադրույթներում.
1. Ժողովրդավարությունը՝ որպես կառավարման մշակույթ, և ժողովրդավարական կառավարման ձևի ինստիտուտների զարգացումն ու արդիականացումը ՀՀ քաղաքացիների համար պետության կառավարմանը մասնակցելու լավագույն մոդելներն են, որոնք երաշխավորում են քաղաքացի անհատի և հանրության մասնակցությունը պետության ինչպես առօրեական կառավարման գործընթացին, այնպես էլ պետության և ազգի համար ռազմավարական կարևորության որոշումների ընդունմանն ու դրանց կատարման վերահսկմանը: Մասնակցային ժողովրդավարության մոդելը ազգային պետության հարատևության միակ ճանապարհն է, որը թույլ է տալիս ՀՀ ինքնիշխան տարածքի վրա զարգացնել անհատի՝ որպես քաղաքացու, և հանրության միասնական ջանքերը բարեկեցիկ, մրցունակ ու անվտանգ պետականություն զարգացնելու գործընթացում:
2. Քաղաքացիական հասարակության ինստիտուտների զարգացումը: Ժամանակակից ժողովրդավարության առանցքային հենասյուներից են քաղաքացիական հասարակության ինստիտուտները, որոնց արդիականացումը և ինստիտուցիոնալ զարգացումը բխում է ազգային ժողովրդավարության գաղափարախոսության էությունից և դրա հիմնական նպատակներից է: Կուսակցության առաքելության առանցքային դրույթներից է քաղաքացիական հասարակության ինստիտուտների զարգացումը՝ նաև ազգային օրակարգերի ներառման և տեղական առանձնահատկությունների համատեքստում:

3. Իրավական պետության զարգացումը: Կուսակցությունը համարում է, որ անհատի՝ որպես քաղաքացու, և հանրության փոխհարաբերությունները լավագույնս կարգավորվում են իրավական պետության փիլիսոփայության ներքո: Անկախ դատական իշխանությունը գերակայություն է: Պետությունն է հիմնական երաշխավորը քաղաքացիների հիմնարար ազատությունների և իրավունքների պահպանման, ինչպես նաև պետությունն է իրավահավասարության գլխավոր երաշխավորը: Միևնույն ժամանակ պետք է ներդնել մարդու հիմնարար իրավունքների և դրանց իրավաչափ սահմանափակումների միջև հավասարակշռման մեխանիզմներ:
4. Արտաքին քաղաքականությունը: Կուսակցությունը համարում է, որ Հայաստանի Հանրապետության արտաքին քաղաքականությունը պետք է հիմնվի բացառապես պետական և ազգային ինքնիշխան շահերի վրա: Հայաստանի արտաքին քաղաքականությունն անքակտելիորեն կապված է անվտանգային հիմնախնդիրների հետ, ուստի արտաքին քաղաքական ուղղությունները պետք է զարգացնել դաշնակից պետությունների և գործընկերների հետ, ինչպես նաև հետևողական աշխատանք տանել միջազգային կազմակերպություններում Հայաստանի քաղաքական դերի բարձրացման և միջազգային հարթակներում կայուն գործընկերային հարաբերությունների հաստատման ուղղությամբ:

5. Արցախի հիմնահարցը կուսակցության համար առանցքային դերակատարություն ունի: Խաղաղ բանակցային ճանապարհով խնդրի կարգավորումը՝ Արցախի Հասնրապետության միջազգայնորեն ճանաչումը, քաղաքական և դիվանագիտական միտք ու ջանքեր է պահանջում: Կուսակցությունը քայլեր է ձեռնարկելու երկրորդ հայկական հանրապետության միջազգային ճանաչման գործընթացը խթանելու և միջազգային հանրությանն արցախյան հիմնահարցի լուծման հայանպաստ հայեցակարգերը ներկայացնելու ուղղությամբ:
6. Սփյուռք: Կուսակցության համար ռազմավարական նշանակություն ունի Հայաստան-Սփյուռք հարաբերությունների զարգացումը: Սփյուռքի գաղթօջախների մտավոր և ֆինանսական հնարավորությունները լավագույնս կարող են դրսևորվել Հայաստանի Հանրապետությունում, ուստի պետք է համապատասխան նախադրյալներ ստեղծվեն: Հայաստանի տնտեսության մեջ ներդրումներ ներգրավելու գործընթացում հայկական Սփյուռքն ունի կարևոր նշանակություն, և Հայաստան-Սփյուռք հարաբերությունների ներուժը պետք է առավելագույնս արդյունավետ օգտագործել՝ հանուն ինստիտուցիոնալ նոր որակի հարաբերությունների հաստատման:
7. Տնտեսություն: Ազատ շուկան և պետության հակամենաշնորհային քաղաքականությունը ժամանակակից բարեկեցիկ և սոցիալապես զարգացած ժողովրդավարական պետության հենասյունն է: Կուսակցությունը գերխնդիր է համարում ազատական տնտեսության կառուցումը և տնտեսության մեջ պետության դերի նվազեցումը՝ պետությանը վերապահելով հիմնականում հակամենաշնորհային քաղաքականության իրականացումը:

8. Ինքնություն և մշակույթ: Գլոբալացվող աշխարհի իրողությունների պայմաններում հայկական ինքնության, ազգային արժեքների և ազգային մշակույթի պահպանումն ու զարգացումը հրամայական են: Կուսակցությունը համարում է, որ ազգային մշակույթը, լինելով համամարդկային մշակութային ժառանգության անքակտելի մասնիկը, զարգացման ու հանրայնացման կարիք ունի թե Հայաստանում, Արցախում ու Սփյուքում և թե համաշխարհային մակարդակում: Հայկական ինքնության, ազգային արժեքների ու մշակույթի պահպանման և զարգացման լավագույն տարբերակը նոր ազգային ու մշակութային արժեքների ստեղծման համար համապատասխան միջավայրի ձևավորումն ու խթանումն է:

9. ՀՀ զինված ուժեր: Հայաստանի Հանրապետության ինքնիշխան սահմանների և քաղաքացիների ֆիզիկական անվտանգության երաշխավորը Հայաստանի Հանրապետության զինված ուժերն են: Կուսակցությունը կարծում է, որ զինված ուժերի կարողությունների զարգացումն առաջնային հարցերից է թե բանակաշինության և թե սպառազինության շարունակական արդիականացման համատեքստում: Միևնույն ժամանակ, անվտանգության մակարդակի բարձրացման գործում մեծ է դաշնակցային հարաբերությունների ամրապնդման ու զարգացման դերը թե երկկողմ և թե բազմակողմ մակարդակներում:

10. Կրթություն: Մարդկային կապիտալի զարգացման խնդիրն առաջնային օրակարգային հարց է Հայաստանի Հանրապետությունում: Կուսակցությունը կարծում է, որ հանրակրթության, միջին մասնագիտական, բարձրագույն և «ոչ ֆորմալ» կրթության ոլորտներում ահռելի աշխատանքի կարիք կա: Կուսակցության համար առանձնակի կարևորության հարց է այն, որ առաջիկա տարիների կրթության ոլորտում արված բարեփոխումների ցուցիչը դառնա աշխարհի լավագույն 500 համալսարանների ցանկում հայկական երկու համալսարանների ընդգրկումը:  
«Իմ Հայաստան» կուսակցության
հիմնադիր համագումարի կազմակերպիչներ

